
«____» _____________ 2020 թվականի N ____-Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈԿՏԵՄԲԵՐԻ 3-Ի N 1584-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հիմք ընդունելով «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասը՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2002 թվականի հոկտեմբերի 3-ի «Հարկային գաղտնիք հանդիսացող տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին Հայաստանի Հանրապետության կառավարությանն առընթեր պետական եկամուտների կոմիտեի կողմից հարկային գաղտնիք հանդիսացող տեղեկությունների տրամադրման կարգը հաստատելու մասին» N 1584-Ն որոշման (այսուհետ՝ Որոշում) նախաբանում՝ «9-րդ կետին համապատասխան» բառերից հետո լրացնել  «, ինչպես նաև հաշվի առնելով «Կոռուպցիայի կանխարգելման հանձնաժողովի մասին» օրենքի 25-րդ հոդվածի 2-րդ մասը և 26.1-րդ հոդվածի 7-րդ մասը» բառերը:
2. Որոշման հավելվածը լրացնել հետևյալ բովանդակությամբ նոր՝ 7.1-րդ կետով՝
«7.1. Օրենքով Կոռուպցիայի կանխարգելման հանձնաժողովին վերապահված լիազորությունների իրականացման համար անհրաժեշտ տեղեկությունների ստացման դիմումը և դրա հիման վրա Հայաստանի Հանրապետության պետական եկամուտների կոմիտեի կողմից տրամադրվող տեղեկությունները փոխանակվում են էլեկտրոնային եղանակով՝ ՎԵԲ ծառայության միջոցով, որի նկարագիրը սահմանում է Հայաստանի Հանրապետության պետական եկամուտների կոմիտեի նախագահը։»։
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից: 

	Հայաստանի Հանրապետության
վարչապետ
	
	Ն. Փաշինյան


	














ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈԿՏԵՄԲԵՐԻ 3-Ի N 1584-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
 

Իրավական ակտի ընդունման անհրաժեշտությունը.
Հայաստանի Հանրապետության կառավարության 2002 թվականի հոկտեմբերի 3-ի «Հարկային գաղտնիք հանդիսացող տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին Հայաստանի Հանրապետության կառավարությանն առընթեր պետական եկամուտների կոմիտեի կողմից հարկային գաղտնիք հանդիսացող տեղեկությունների տրամադրման կարգը հաստատելու մասին» N 1584-Ն որոշման (այսուհետ՝ Որոշում) մեջ լրացումներ կատարելը բխում է «Կոռուպցիայի կանխարգելման հանձնաժողովի» մասին ՀՀ օրենքի 25-րդ և 26.1-րդ հոդվածների կարգավորումներից և ուղղված է օրենքով Կոռուպցիայի կանխարգելման հանձնաժողովին (այսուհետ՝ Հանձնաժողով) վերապահված գործառույթների պատշաճ և արդյունավետ իրականացմանը։ 

Ընթացիկ իրավիճակը և խնդիրները.
«Կոռուպցիայի կանխարգելման հանձնաժողովի մասին» Հայաստանի Հանրապետության օրենքի (այսուհետ՝ Օրենք) 23-րդ հոդվածի համաձայն՝ Հանձնաժողովը լիազորված է իրականացնել, ի թիվս այլ գործառույթների, հայտարարագրման գործընթացի կանոնակարգումը, հայտարարագրերի ստուգումը և վերլուծումը, ինչպես նաև բարեվարքության վերաբերյալ խորհրդատվական բնույթի եզրակացություններ ներկայացնելը։ Սույն գործառույթների պատշաճ իրականացման նպատակով Օրենքի 25-րդ հոդվածի 2-րդ մասով սահմանված է, որ Հայտարարագրերի վերլուծության ընթացքում Հանձնաժողովն իրավասու է   պետական և տեղական ինքնակառավարման մարմիններից, այլ անձանցից պահանջելու և ստանալու (այդ թվում՝ էլեկտրոնային հարցման եղանակով) հայտարարագիր ներկայացնելու պարտականություն ունեցող անձանց առնչվող տեղեկություններ, փաստաթղթեր, այդ թվում՝ բանկային գաղտնիք կազմող տեղեկություններ, «Արժեթղթերի շուկայի մասին» Հայաստանի Հանրապետության օրենքով սահմանված Կենտրոնական դեպոզիտարիայի կողմից արժեթղթերի հետ կատարված գործարքների վերաբերյալ ծառայողական տեղեկություններ, ապահովագրական գաղտնիք կազմող տեղեկություններ, ինչպես նաև վարկային բյուրոյից վարկային տեղեկատվություն կամ վարկային պատմություն: Նույնանման կարգավորում սահմանված է նաև բարեվարքության ուսումնասիրության գործընթացի համար: Վերոնշյալի համատեքստում՝ հաշվի առնելով այն հանգամանքը, որ Հանձնաժողովն իրավասու է   պետական մարմիններից պահանջելու և ստանալու (այդ թվում՝ էլեկտրոնային հարցման եղանակով) հայտարարագիր ներկայացնելու պարտականություն ունեցող անձանց առնչվող տեղեկություններ, փաստաթղթեր, Օրենքով հարկային գաղտնիք կազմող տեղեկությունների վերաբերյալ հատուկ նշում չի կատարվել՝ ի տարբերություն ՀՀ օրենսդրությամբ հատուկ պահպանվող բանկային և ապահովագրական գաղտնիքների: Այդուհանդերձ, հաշվի առնելով Հարկային օրենսգրքի 35-րդ հոդվածի պահանջը, առ այն, որ հարկային գաղտնիք կազմող տեղեկատվության տրամադրումը կարող է իրականացվել Հայաստանի Հանրապետության կառավարության կողմից սահմանված այդ տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին՝ Հայաստանի Հանրապետության պետական եկամուտների կոմիտեն առաջարկել է Որոշման մեջ կատարել համապատասխան փոփոխություն: 
Միևնույն ժամանակ, Հանձնաժողովի առջև դրված լիազորությունների արդյունավետ իրացման նպատակով անհրաժեշտ է, որ Հանձնաժողովն օր առաջ անպայմանորեն ունենա հասանելիություն հարկային գաղտնիք կազմող տեղեկություններին, հակառակ պարագայում հայտարարագրերի վերլուծության, ինչպես նաև բարեվարքության ստուգման գործընթացում կարող են առաջանալ գործնական լուրջ խնդիրներ։
Վերոգրյալն էլ պայմանավորում է Որոշման մեջ լրացումներ կատարելու, այն է՝ Հանձնաժողովին հարկային գաղտնիք կազմող տեղեկություններին հասանելիություն ապահովելու անհրաժեշտությունը և հրատապությունը։
 

Առաջարկվող կարգավորման բնույթը.
Վերոգրյալը հաշվի առնելով՝ Որոշմամբ նախատեսվում է Հայաստանի Հանրապետության պետական եկամուտների կոմիտեի կողմից Հանձնաժողովին հարկային գաղտնիք կազմող տեղեկությունների հասանելիության հնարավորության ընձեռում:

 Նախագծի մշակման գործընթացում ներգրավված ինստիտուտները և  անձինք.
Նախագիծը մշակվել է Հայաստանի Հանրապետության արդարադատության նախարարության կողմից: 

Ակնկալվող արդյունքը.
Առաջարկվող կարգավորումը կարևոր դերակատարում կունենա Հանձնաժողովի կողմից հայտարարագրերի վերլուծության և բարեվարքության ուսումնասիրության գործընթացի բնականոն իրականացման համար։
Տ Ե Ղ Ե Կ Ա Ն Ք
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈԿՏԵՄԲԵՐԻ 3-Ի N 1584-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԻ
 ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

